
03.02.2025 

     Pipaluk Lynge 

Namminersorlutik Oqartussani pisortaqarfiini allaffissornerujussuup 

millisarnissaa siunertaralugu, sulinerup pitsaassusaanik innaarliinngitsumik, 

periutsit suleriaatsillu suut atorunnaarsinneqarsinnaanersut pillugit 

Naalakkersuisut nalunaarusiornissaannik Inatsisartut aalajangiiffigisassaattut 

siunnersuut. Nalunaarusiaq UKA2026 nallertinnagu Inatsisartunut 

agguaanneqassaaq. 

Inatsisartuni ilaasortaq Aqqalu C Jerimiassen, Atassut 

(Inatsisartunut ilaasortaq Pipaluk Lynge, Inuit Ataqatigiit) 

Oqaaseqaat: 

Inuit Ataqatigiinniit Atassutip siulittaasuata siunnersuutaannut qujavugut. 

Siunnersuummi allaffissornerup annertusiartornerata tikkuartorneqarnera Inuit 

Ataqatigiinnit maluginiarparput, maluginiarparputtaaq qinigaaffimmi uani 

siunnersuutigineqartartut akuerineqartartullu allaffissornermik aamma 

pisariaqartitsisarmata inissaqartariaqarmatalu. Inatsisartuni suliassatut 

isigisatta misissuivigineqaqqaartariaqarneri ilisaralugillu pisariaqarsoraagut, 

taamaattorli Inuit Ataqatigiinniit inuit ulluinnarni atugaannik 

pitsanngorsaanissaq pingaartikkatsigu, qinigaaffimmi suliniutit pisariallit 

imaaliallaannaq aaqqinneqarsinnaanngitsut, sukumiisumik suliarisariaqarmata, 

allaffissorneq avaqqunneqarsinnaanngitsoq Inuit Ataqatigiinniit 

oqaatigerusupparput. 

Taanna oqaatigereerlugu nunatsinni allaffissornikkut ingerlatsineq 

pisariinnerusumik ingerlanneqarnissaa Inuit Ataqatigiinniit ilalerparput. 

Maluginiarparput Naalakkersuisut akissutaanni, Attassiinnarnissamut 

Ineriartortitsinissamullu Pilersaarut 2-mi 2023-meersumi pisariillisaanernik 

suliniuteqareersut.  

Nunatsinni ingerlariaatsit suleriaatsillu nutartertuartariaqarput, taamaammat 

aaqqissusseqqinnerit pisariaqartarput, qinigaaffimmilu uani Naalakkersuisut 

aaqqissuusseqqittarneri takussaapput, aaqqissuusseqqinnerit 

pisariaqartissimagigut, aammali ukiorpaalunni pilersaarusiat 

pisariaqartissimagigut, Inuit Ataqatigiinniit oqaatigerusupparput. Qinikkat 

akornanni inuiaqatigiit akornanni, nunatta suut pingaartinneraat 

suliakkiussatullu isigineraat ilisimaneqartariaqarmat, aammali nunatta 

avataaniit suleqatissatut isineqaqqulluta, suut ukiuni tulliuttuni 

siunniuffiginerigut avammut suaarutiginissaat pingaaruteqarmat, 

Attassiinnarnissamut Ineriartortitsinissamullu Pilersaarut 2 kisiat 

pinngikkaluarlugu, aaqqissuusseqqinnerit arlaqartut Inuit Ataqatigiinniit 

suleqataaffigisimavagut.  

Aaqqissuusseqqinneri suleriaatsip eqaallisarneqarnissaat siunertaasoq aamma 

Naalakkersuisut akissuteqaataanni takusinnaavarput, ilaatigut 

digitalinngorsaanermi, nakorsiarnermiuppat allaffissornermiuppalluunniit 

taamaattumik Inuit Ataqatigiinniit aaqqissuusseqqinnerit qujarullugillu 

pisariaqarsimasutullu isigigaagut. Allaffissornermi pisariillisaanissaq 

taperserlugu, taamak oqaaseqarluta, Naalakkersuisut allannguutissatut 

siunnersuutaat ilalerlugu ataatsimiitsitaliami susassaqartumut innersuupparput. 


